
sama akoe poenja badan ; tapi itoe tjap kabesaran soeda didapetken kombali."

Tjeng Sian merasa heran sekali mendenger itoe omongan. 

„Toaloya bilang kapala ampir poetoes ! kata ia; „tapi tjara bagimana ? Sedeng itoe tjap kabesaran siapa jang soeda dapetken kombali dan tjara bagimana ?"

„Dengerlah akoe poenja tjerita," kata itoe tikoan dengen soeara jang masih menggeter lantaran iapoenja pengrasahan takoet masih belon ilang, „baroesan pada sabelonnja kadengeran soeara riboet-riboet di sabelah loear, djoestroe akoe lagi enak poeles dalem akoe poenja kamar, mendadak akoe rasaken di leherkoe ada apa-apa jang dingin seperti ijs, hingga akoe djadi terkedjoet mendoesin dan boeroe-boeroe bangoen
sembari meliat ka djoeroesan akoe poenja bantal jang baroesan akoe tidoerin...... dan dengen terkedjoet akoe liat di sitoe ada terletak satoe golok pendek jang mengkilap, sedeng di deketnja ada menggletak akoe poenja ramboet dan koentjir jang soeda poetoes seperti bekas ditjoekoerin."

Berkata sampe disini itoe tikoan lantes melepasken iapoenja topi jang dipake, ternjata iapoenja kapala soeda goendoel seperti tales dikoepas ; malah koetika Tjeng Sian awasin terlebih terliti, ternjata itoe tikoan poenja halis dan boeloe mata poen soeda bresih tida keliatan barang salembar ! Itoe tikoan poen seperti taoe orang poenja maksoed, sembari mengoesoet-ngoesoet halisnja ia djadi bergidik.

„Akoe poenja kaget di itoe waktoe boekannja kapalang," kata lagi ia, meneroesken iapoenja pembitjarahan tadi, „dan dengen tida merasa lagi akoe oesoet-oesoet akoe poenja kapala, jang ternjata soeda mendjadi
goendoel seperti djoega kaoe poenja kapala. Baroe

